
ASALARICHILIK TARMOG‘INI 
RIVOJLANTIRISHDA KOOPERATSIYA 
MUNOSABATLARINING AHAMIYATI

Aytimbetova Bibizura Qoyshibekovna
Oziq-ovqat va qishloq xo‘jaligi sohasida strategik rivojlanish va tadqiqotlar xalqaro markazi tayanch doktoranti

Annotatsiya. Mazkur tezisda asalarichilik tarmog‘ini rivojlantirishda kooperatsiya munosabatlarining iqtisodiy ahamiyati 
yoritilgan. Asalarichilik xo‘jaliklarining aksariyati kichik va tarqoq shaklda faoliyat yuritishi natijasida ishlab chiqarish resurs-
laridan samarali foydalanish, mahsulotlarni qayta ishlash, saqlash, qadoqlash va bozorlarga chiqarishda muayyan mua-
mmolar yuzaga kelmoqda. Ushbu muammolarni bartaraf etishda asalarichilarni kooperatsiya asosida birlashtirish muhim 
tashkiliy-iqtisodiy mexanizm sifatida qaraladi.

Kalit so‘zlar: asalarichilik, kooperatsiya, asalarichilik mahsulotlari, asal, qayta ishlash, eksport, iqtisodiy samaradorlik, 
qishloq xo‘jaligi.

Abstract. This thesis examines the economic significance of cooperative relations in the development of the beekeeping 
sector. Since most beekeeping farms operate on a small and dispersed basis, certain challenges arise in the efficient use 
of production resources, as well as in the processing, storage, packaging, and marketing of products. The establishment of 
cooperation among beekeepers is considered an important organizational and economic mechanism for addressing these 
challenges.

Keywords: beekeeping, cooperation, beekeeping products, honey, processing, export, economic efficiency, agriculture.

Аннотация. В данной работе рассматривается экономическое значение кооперационных отношений в развитии 
отрасли пчеловодства. В связи с тем, что большинство пчеловодческих хозяйств функционируют в малых и 
территориально разрозненных формах, возникают определённые трудности в эффективном использовании 
производственных ресурсов, переработке, хранении, упаковке и реализации продукции. Объединение пчеловодов 
на основе кооперации рассматривается как важный организационно-экономический механизм решения данных 
проблем.

Ключевые слова: пчеловодство, кооперация, продукция пчеловодства, мёд, переработка, экспорт, экономическая 
эффективность, сельское хозяйство.

K I R I S H
Asalarichilik qishloq xo‘jaligining muhim tarmoqlaridan biri bo‘lib, aholini oziq-ovqat mahsulotlari bilan 

ta’minlash bilan bir qatorda, o‘simliklarning changlanishida ham muhim iqtisodiy va ekologik ahamiyatga ega. 
Asal, mum, propolis, ari suti va boshqa mahsulotlarni ishlab chiqarish orqali qo‘shimcha daromad manbalarini 
shakllantirish imkoniyati mavjud.

Shu bilan birga, asalarichilik tarmog‘ida ishlab chiqarishning mayda va tarqoq xo‘jaliklar asosida tashkil 
etilishi mahsulot yetishtirishdan tortib, uni iste’molchiga yetkazib berishgacha bo‘lgan jarayonlarda bir qator 
tashkiliy-iqtisodiy muammolarni keltirib chiqaradi. Jumladan, zamonaviy asalarichilik uskunalarining qimmatligi, 
asalari ozuqasi va boshqa zarur ishlab chiqarish resurslarini xarid qilish imkoniyatining cheklanganligi, mahsulotni 
saqlash va qayta ishlash infratuzilmasining yetarli darajada rivojlanmaganligi hamda bozor axborotlaridan 
foydalanish imkoniyatining pastligi shular jumlasidandir. Bunday sharoitda kooperatsiya munosabatlarini 
rivojlantirish asalarichilik xo‘jaliklarining iqtisodiy manfaatlarini uyg‘unlashtirish va ularning bozor imkoniyatlarini 
kengaytirishning muhim yo‘nalishi hisoblanadi. Kooperatsiya asosida asalarichilar o‘zlarining moddiy, 
moliyaviy va mehnat resurslarini birlashtirib, ishlab chiqarish xarajatlarini kamaytirish hamda mahsulotni sotish 
samaradorligini oshirish imkoniyatiga ega bo‘ladilar. Kooperatsiya tizimida asalarichilik mahsulotlarini faqat 
xomashyo sifatida sotish bilan cheklanmasdan, ularni qayta ishlash, qadoqlash, brend yaratish va bozorga 
ilgari surishga alohida e’tibor qaratish muhimdir. Chunki qo‘shimcha qiymat yaratuvchi ushbu jarayonlar 
ishlab chiqaruvchining daromadini oshirish bilan birga, mahalliy mahsulotlarning raqobatbardoshligini ham 
kuchaytiradi.

Shuningdek, kooperativlar orqali asalarichilarni kredit, sug‘urta, maslahat va axborot xizmatlari bilan 
ta’minlash, zamonaviy texnologiyalarni joriy etish hamda mahsulotlarni yirik xaridorlarga birgalikda sotish 

imkoniyatlari kengayadi. Ayniqsa, eksport faoliyatini tashkil etishda kichik ishlab chiqaruvchilarning alohida 
holda tashqi bozorga chiqishiga nisbatan kooperatsiya asosida harakat qilishi tashkiliy jihatdan qulayroq 
bo‘lishi mumkin. O‘zbekiston Respublikasi Vazirlar Mahkamasining 2024-yil 1-noyabrdagi 727-son qarorida 
kooperatsiya asosida aholi xonadonlarini asalarichilikka ixtisoslashtirish va asalari oilalarini yetishtirish bo‘yicha 
belgilangan vazifalarni amalga oshirishda mazkur tadqiqot natijalaridan muayyan darajada foydalanish mumkin.

Qishloq xo‘jaligida kooperatsiya munosabatlarini rivojlantirish muammolariga doir iqtisodchi olimlarimizdan 
A.G. Chekalov [3], B.A. Qahramonov [4], S.F. Ergashev [2], V.Sh. Brovarskiy [1] kabi olimlarning ilmiy ishlarida 
agrar sohani rivojlantirish, asalarichilik tarmog‘i samaradorligini oshirish imkoniyatlari o‘rganilgan.

Tadqiqot jarayonida asalarichilik tarmog‘ining rivojlanish holatini baholash va kooperatsiya 
munosabatlarining iqtisodiy ahamiyatini aniqlashda tizimli yondashuv, statistik tahlil, qiyosiy tahlil, guruhlash, 
iqtisodiy-matematik tahlil hamda so‘rovnoma usullaridan foydalanildi. Asalarichilik tarmog‘ining asosiy iqtisodiy 
ko‘rsatkichlari dinamikasi statistik ma’lumotlar asosida o‘rganildi. Asalarichilik xo‘jaliklarining muammolari va 
kooperatsiyaga bo‘lgan ehtiyojini aniqlash maqsadida so‘rovnoma natijalari tahlil qilindi. Olingan ma’lumotlar 
asosida kooperatsiya munosabatlarini rivojlantirishning asosiy yo‘nalishlari ishlab chiqildi.

T A H L I L  V A  N A T I J A L A R
Tadqiqot natijalari shuni ko‘rsatdiki, asalarichilik tarmog‘ida ishlab chiqaruvchilarning mayda va tarqoq 

holda faoliyat yuritishi kooperatsiya munosabatlarini rivojlantirish zaruratini kuchaytirmoqda. Qoraqalpog‘iston 
Respublikasida asalarichilik mahsulotlari ishlab chiqarish hajmi yildan yilga ortib borayotgan bo‘lsa-da, ishlab 
chiqaruvchilarning resurslardan birgalikda foydalanishi, mahsulotni qayta ishlash va sotish bo‘yicha hamkorligi 
yetarli darajada shakllanmagan. Tahlillar natijasida respublikada asal ishlab chiqarish hajmi 2010-yildagi 95,0 
tonnadan 2025-yilda 1032,5 tonnagacha oshgani aniqlandi. Bu davrda asalarichilik tarmog‘ining ishlab chiqarish 
salohiyati sezilarli darajada kengayganini ko‘rsatadi. Shu bilan birga, mavjud salohiyatdan samarali foydalanish 
uchun ishlab chiqaruvchilar o‘rtasidagi iqtisodiy hamkorlikni yanada rivojlantirish maqsadga muvofiq. O‘tkazilgan 
so‘rovnoma natijalari asalarichilarning asosiy muammolari orasida daromad darajasining yetarli emasligi 47,2 
foiz bilan eng yuqori ulushni tashkil etgan. Bundan tashqari, mahsulotni sotishdagi qiyinchiliklar, qayta ishlash 
va saqlash infratuzilmasining yetarli emasligi, asal mahsulotlarining sifati va haqiqiyligini ta’minlash bilan bog‘liq 
masalalar, moliyaviy resurslardan foydalanish imkoniyatining cheklanganligi va ishlab chiqaruvchilar o‘rtasidagi 
hamkorlik darajasining yetarli emasligi kabi omillar tarmoq rivojiga ta’sir ko‘rsatmoqda.

Aniqlangan muammolarni hisobga olgan holda, kooperatsiya asosida asalarichilarni birlashtirish orqali 
ishlab chiqarish vositalarini jamoaviy xarid qilish, mahsulotlarni birgalikda qayta ishlash va qadoqlash, yagona 
brend ostida sotish hamda ichki va tashqi bozorlarga chiqish imkoniyatlarini kengaytirish mumkin. Shuningdek, 
kooperatsiya munosabatlarini rivojlantirish nafaqat ishlab chiqarish xarajatlarini kamaytirish, balki asal va 
boshqa asalarichilik mahsulotlarining qo‘shilgan qiymatini oshirishga ham xizmat qiladi. Shu nuqtayi nazardan, 
hududlarda qayta ishlash va qadoqlash markazlarini tashkil etish, logistika xizmatlarini yo‘lga qo‘yish hamda 
raqamli marketing vositalaridan foydalanish muhim ahamiyatga ega.

X U L O S A  V A  T A K L I F L A R
Tadqiqot natijalari asalarichilik tarmog‘ini rivojlantirishda kooperatsiya munosabatlari muhim tashkiliy-

iqtisodiy mexanizm ekanligini ko‘rsatdi. Asalarichilik xo‘jaliklarining mayda va tarqoq faoliyat yuritishi ishlab 
chiqarish resurslaridan samarali foydalanish, mahsulotni qayta ishlash, saqlash va sotishda muayyan 
cheklovlarni yuzaga keltirmoqda. Shu sababli asalarichilarni kooperatsiya asosida birlashtirish orqali ishlab 
chiqarish vositalarini birgalikda xarid qilish, mahsulotni qayta ishlash va qadoqlash, marketing va sotuv tizimini 
takomillashtirish hamda eksport bozorlariga chiqish imkoniyatlarini kengaytirish mumkin.

Tadqiqot asosida asalarichilikda kooperatsiya munosabatlarini rivojlantirish uchun hududiy kooperativlarni 
tashkil etish, qayta ishlash va qadoqlash infratuzilmasini rivojlantirish, moliyaviy va axborot xizmatlaridan 
foydalanish imkoniyatlarini kengaytirish hamda yagona marketing tizimini shakllantirish taklif etildi. Mazkur 
chora-tadbirlar asalarichilik mahsulotlarining raqobatbardoshligini oshirish, ishlab chiqaruvchilar daromadini 
ko‘paytirish va tarmoqning eksport salohiyatini kengaytirishga xizmat qiladi.

